
META JAĦKEM ID-DLAM

(F/f)

ANISSIA
XORBULI SAĦĦTI.

Li kien għalija ili li qalfatta ’l barra. Imma la hu u lanqas l-oħra ma 
jridu. X’tistenna?

Bilkemm ilħaqna żżewwiġna li ma bdejniex sejrin mill-ħażin għall-
agħar. U jien il-belha ħallejthom jgħadduni minn għajn il-labra. 
Emminni mradt u xbajt minn ħajti. U meta niftakar kemm tassew 
kont inħobbu!...

Dejjem kien xi ftit jitilgħulu malajr, imma miegħi dejjem ġab ruħu 
tajjeb – ukoll wara li jkun ħa qatra. Imma issa sar qisu indimunjat. 
Ilbieraħ qabad fija u ma nafx x’kien li ma ħallinix mejta. U hi – hi, dik 
il-lifgħa velenuża, agħar minnu saret.

Xorbuli saħħti. Saħħti xorbuli. Mindu beda jtiha r-riħ saret qisha 
r-reġina t’hawn ġew. Qabel kienet qisha ċapsa – bilkemm taf tiftaħ 
ħalqha. Issa – issa allaħares tħares lejha għax tibilgħek b’ilsienha. (119) 

